REZIME RADA
Obrazovanje vodi izgrađivanju savremenog društva.

Ono treba da poštuje individualne razlike među učenicima u pogledu načina učenja i brzine napredovanja, teži ka njegovom osposobljavanju da se aktivno uključi u društveni život (socijalizuje se), pruži i ostvari svoj udio u razvoju društva. 

Djeca sa intelektualnim teškoćama mogu učiti i napredovati sa svojim vršnjacima ukoliko su prihvaćene i zadovoljene njihove potrebe.

Sve zemlje u svijetu a takođe Bosna i Hercegovina nastoji ublažiti ili prevazići neravnopravnosti koje još uvijek postoje prema djeci/osobama sa intelektualnim teškoćama a to je i put uključivanja naše zemlje u Evropsku Uniju.
Shodno tome definisali smo problem istraživanja i formulisali cilj.

Cilj ovog istraživanja je ispitivanje efekata inkluzivnog obrazovanja i obrazovanja u specijalnim uvjetima djece sa intelektualnim teškoćama u odnosu na akademska postignuća, školsku motivaciju i strategije  učenja i nepoželjne oblike ponašanja.
Istraživanje je provedeno na uzorku od 120 ispitanika oba spola podjeljenih u 3 grupe: učenici sa intelektualnim teškoćama, nastavnici djece sa intelektualnim teškoćama u inkluzivnim i specijalnim uvjetima, roditelji djece sa intelektualnim teškoćama.

Za ispitivanje akademskih postignuća učenika primjenjena je dijagnostička baterija za procjenu postignuća DAB–3 (Newcomer, 2001), za procjenu školske motivacije i strategije učenja korišten je Inventar za procjenu školske motivacije i strategije učenja SMALSI (Stroud i Reynolds, 2006), kod procjene ponašanja učenika primjenjen je Behaviour Rating Profile BRP-2 (Brown i Hammill, 1990) i procjene nepoželjnih oblika ponašanja Skala adaptivnog ponašanja AAMD II.
Na osnovu rezultata sprovedenog istraživanja došli smo do zaključka da inkluzivno obrazovanje djece sa intelektualnim teškoćama doprinosi boljim akademskim postignućima naročito u oblasti pisanje i pisani jezik, matematika te govorni jezik. Na školsku motivaciju i strategije za učenje djece sa intelektualnim teškoćama ne utiču uvjeti obrazovanja kako se predpostavljalo.

Uočene su razlike u procjeni ponašanja djece od strane nastavnika u inkluzivnom i specijalnom obrazovanju  gdje se pokazalo da nastavnici u specijalnom obrazovanju bolje procjenjuju ponašanje djece sa intelektualnim teškoćama u odnosu na nastavnike u 
inkluzivnom obrazovanju. Suprotno tome  roditelji djece  u inkluzivnom obrazovanju su bolje procjenili ponašanje svoje djece od roditelja djece u specijalnom obrazovanju.

Kod  nepoželjnih oblika ponašanja između učenika sa intelektualnim teškoćama u inkluzivnom i specijalnom obrazovanju nije bilo značajne razlike.
Provedeno istraživanje je pokazalo da učenici sa intelektualnim teškoćama u inkluzivnom obrazovanju napreduju bolje u odnosu na vršnjake u specijalnom obrazovanju osim kod nepoželjnih oblika ponašanja gdje nema razlike. 

